
                                  መሰረት መጣል 
 

                                       በመጨረሻው ሰዓት  
 

አሁን ወደ አዋጃችን እንመጣለን። ይህ ከመጨረሻው ሁለት የይሁዳ መልዕክት የተወሰደ ነው፤በርካታ ሰዎች የሚያውቁት ቃል 

ነው፤ምክንያቱም ብዙ ጊዜ በቤተክርስቲያን አገልግሎት ውስጥ ጥቅም ላይ ሲውል የነበረ ነውና።  

ሳትሰናከሉም እንዲጠብቃችሁ፥ በክብሩም ፊት በደስታ ነውር የሌላችሁ አድርጎ እንዲያቆማችሁ ለሚችለው 

ብቻውን ለሆነ አምላክና መድኃኒታችን ከዘመን ሁሉ በፊት አሁንም እስከ ዘላለምም ድረስ በጌታችን በኢየሱስ ክርስቶስ ክብርና ግርማ 
ኃይልም ሥልጣንም ይሁን፤ አሜን። 

 
 
በክብሩም ፊት በደስታ ነውር የሌላችሁ አድርጎ ሊያቆማችሁ እንደሚችል አስቡ። ምን አይነት ድንቅ የሆነ አምላክ ነው የምናመልከው!  

አሁን፤በቀደመው ክፍለ ጊዜ አራቱን የመሰረት አስተምርዎችን ተመልክቻለሁ።እስቲ እከልሳቸው ዘንድ እችል እንደሆነ እመለከታለሁ። 

ከሞተ ሥራ ንስሃ፤በእግዚአብሔር ላይ ያለ እምነት፤የጥምቀት አስተምርዎ እና እጆችን መጫን ናቸው። 

አንግዲህ የዛሬ ማለዳ መልዕክቴ የነበረው “የእግዚአብሔርን ኃይል ማስተላለፍ” የሚሰኝ ነው እናም እጆችን መጫንን አስመልክቶ  

የተወሰኑ ጉዳዮች ላይ ተነጋግረን ነበር።አንዳንዶቻችሁ እጆችን መጫን በቤተክርስቲያን ህይወት እና ስራ ውስጥ ምን ያህል አስፈላጊ የሆነ 

ሚና እንዳለው ስታውቁ በጣም እንዳስደነቃችሁ እርግጠኛ ነኝ። 

ሁለት የቀሩ አስተምርዎች አሉን፤በጣም አስደናቂዎች ናቸው፤እነሱም የሙታን ትንሳኤ እና ዘለዓለማዊ ፍርድ ናቸው። ነገር ግን  እነዚያን 

ከማብራራቴ በፊት፤በቀጣይ ሁለት የትምህርት ክፍለ ጊዜ ውስጥ ላስተምራቸው አቅጃለሁ፤ይህንን “በመጨረሻው ሰዓት” በሚለው 

ጭብጥ ውስጥ ላስረዳ እወዳለሁ። ምክንያቱም ወደዚህ የመጨረሻ ሁለት አስተምርዎች ስንመጣ ከጊዜ ውጪ ወደ ዘለዓለማዊነት 

እንደሚወስዱን መረዳት አለባችሁ።በዚህ ምድራዊ ህይወት ላይ ብቻ እንዳናተኩር ይህ አስፈላጊ ከሆኑ ተግባሮቻቸው ውስጥ አንዱ 

ነው።ዛሬ ለዚህ ምድራዊ ለሆነ ህይወታቸው ብቻ እግዚአብሔር የሚደርግላቸውን የሚስቡ በርካታ ክርስቲያኖችን አግኝቻለሁ።                 

ያ እግዚአብሔር ለእናንተ ያዘጋጀው በጣም በጥቂቱ ነው።  

 

ከራዕይ ምዕራፍ 1 አንድ ክፍል ላነብላችሁ እወዳለሁ። በጣም ልጠነቀቅ ያስፈልገኛል ምክንያቱም በፍልስፍና ባለኝ የኋላ ታሪክ የተነሳ 

አንዳንድ ጊዜ በተወሰኑ ሃሳቦች ልወሰድ እችላለሁ። ይህ በራዕይ 10:5–6 የሚገኘው ቃል ስለ መልዓኩ የሚናገር ነው፡  

በባሕርና በምድርም ላይ ሲቆም ያየሁት መልአክ ቀኝ እጁን ወደ ሰማይ አሻቅቦ ዘረጋ፥ 

ሰማይንና በእርሱም ያሉትን፥ ምድርንና በእርስዋም ያሉትን፥ ባሕርንና በእርሱም ያሉትን በፈጠረው፥ ከዘላለምም እስከ ዘላለም ድረስ 
ሕያው ሆኖ በሚኖረው ምሎ። 

 
 
አሁን፤ሁሉም እትሞቻችሁ “ከእንግዲህ በዚያ መዘግየት አይኖርም” ይላሉ፤ያ ምናልባት ትክክለኛ ትርጉም ሊሆን ይችላል፤ዳሩ ግን  

መጽሐፍ ቅዱስ በትክክል “ከእንግዲህ ምንም ጊዜ አይኖርም” ይላል። እንግዲህ ፈጠነም ዘገየ በእያንዳንዳችን ህይወት ውስጥ ከአንግዲህ 

ጊዜ ወደማይኖርበት ነጥብ ላይ እየመጣን ነው።አንድ ሰው በሁሉም ጊዜ ጀርባ ላይ ያለው ጊዜ የሰው ልብ ነው፤የሰው ልብ መምታት 

በሚያቆም ጊዜ ሁሉም ጊዜ መምታት ያቆማል ብሎ ነበር።ሁሉም ሰው በግሉ ወደ ሌላ አዲስ ዓለም፤ወደ ዘለዓለማዊ ዓለም ያልፋል።   

አስታውሱ፤ዘለዓለም ረጀም የሆነ ጊዜ ብቻ አይደለም፤ፍጹም ልዩ የሆነ ህይወት እንጂ፤እምብዛም ልንረዳው የምንችለው አይደለም።  

“እግዚአብሔር የፈጠረው ሚስጥር” የሚለው ዓረፍተሃሳብን በእውነቱ አደንቀዋለሁ፤ምክንያቱም ጊዜ ሚስጥር ነውና። 

ይህ እኔ ከሃምሳ ዓመት በፊት እንደ ፍልስፍና ባለሙያ በጥልቀት ስሳተፍበት የነበረ ነገር ነው፤ይሁን እንጂ የሚጠይቀኝ ነው ምክንያቱም 

መጽሐፍ ቅዱስ በግልጽ ይናገራልና። ጊዜ ሚስጥር ነው።የፊዚክስ ምሁራን የሚነግሩን ሳይንቲስቶች ምናልባት ከብርሃን ፍጥነት በግማሽ 

ሊጓዝ በሚችል መንኩራኩር ውስጥ ሆነው በርቀት ላይ ያለን ፕላኔት ወይም ኮከብ ጎብኝተው ተመልሰው ሊመጡ ይችላሉ፤በዚያም 

ለሁለት ሳምንታት በጉዞ ላይ ይሆኑ ይሆናል፤ይሁን እንጂ በምድር ጊዜ ሲሰላ የሁለት ትውልዶች የሚሆን ጊዜ ነው።                

ተመልሰው በሚመጡ ጊዜ የሚያገኙት የልጅ ልጆቻቸውን ነው። ያ አዕምሯቸውንን ያስደንቃል፤አይደለምን? አያችሁ፤ጊዜ ሚስጥር ነው። 

እስቲ ስለጊዜ መለኪያ አንድ ሌላ ነገር ልናገር። እንደምንረዳው፤በሰው ምልከታ ላይ የተመሰረተ ነው። ለምሳሌ አንድ ሳይንቲስት 

“ደህና፤በአንድ ድንጋይ ላይ ወይም ሸለቆ ውስጥ ወይም ሌላ ነገር ላይ ካለ ክምችት፤ወይም የአቶሚክ አቧራ ቁልል ተነስቶ፤አንድ ሚሊዮን 

ዓመታት እንዳለፉት እናምናለን” ሊል ይችላል። እኔም ያንን አምናለሁ ልል እችላለሁ፤ይሁን እንጂ እናንተ ከተናገራችሁት አንድ ሚሊዮን 

ጊዜ ፈጥኖ እንደሆነ አምናለሁ።ስለዚህ ያለፈው አንድ ዓመት ብቻ ነው። በመረጃ ቢደገፍም ልዩነት አይኖረውም። 

በሌላ አባባል፤ጊዜን የሚወስን የግል ምልከታ ግብዓት ነው።እኔ ሚስጥር ነው በማለቴ ደስተኛ ነኝ።ነገር ግን አንድ ቀን ከጊዜ ወደ 

ዘለዓለም እንደምንሸጋገር በአዕምሯችሁ ያዙ።  

በ2ኛ ቆሮ 4:17–18 በዘለዓለም እና ጊዜያዊ በሆነው መካከል ስላለው ልዩነት ይናገራል። 
  
የማይታየውን እንጂ የሚታየውን ባንመለከት፥ ቀላል የሆነ የጊዜው መከራችን የክብርን የዘላለም ብዛት ከሁሉ መጠን ይልቅ 
ያደርግልናልና፤ የሚታየው የጊዜው ነውና፥ የማይታየው ግን የዘላለም ነው። 
 

 
 
ጳውሎስ ስላለፈበት ስታስቡ እና ቀላል ስለሆነው መከራ በሚናገር ጊዜ፤ውድ ወንድሜ እና እህቴ ሆይ፤ስለ ምንድ ነው የምትጨነቁት? 

ከዚያ ጋር ስታነጻጽሩ ምን አገኛችሁ? የራሳችሁን መከራ ከጳውሎስ ጋር አወዳድራችሁ እስክታበቁ ድረስ ስለራሳችሁ መከራ 

አትንገሩን።ወይም እኔ ስለራሴ መከራ እንድናገር አትፍቀዱልኝ። 

 
የማይታየውን እንጂ የሚታየውን ባንመለከት፥ ቀላል የሆነ የጊዜው መከራችን የክብርን የዘላለም ብዛት ከሁሉ መጠን ይልቅ ያደርግልናልና፤ 
 
 
በመከራ ውስጥ ስትሆኑ፤አንድ ነገር ስለ እናንተ እየተሰራ እንደሆነ በአዕምሯችሁ ያዙ።የክብርን የዘላለም ብዛት ከሁሉ መጠን ይልቅ 

ያደርግላችኋል።አሁን ብዛት እና የክብሩ ቃል የሚሉት ቃላት በመሰረቱ በዕብራይስጥ ተመሳሳይ ናቸው። ስለዚህ ጳውሎስ በእብራይስጥ 

እንዳለ እንደ አይሁድ እያሰበ ነው፤እሱ ለእኛ ስለተዘጋጀው የክብር ብዛት እየተናገረ ነው።  

እናም እንዲህ ይላል፡  

የማይታየውን እንጂ የሚታየውን ባንመለከት. . . ፥ 

እንግዲህ መከራ በህይወታችሁ ለመልካም የሚሰራው ዓይኖቻችሁን በዘለዓለም ላይ በምታደርጉ ጊዜ ነው።አይኖቻችሁን ከዘለዓለም ላይ 

የምታነሱ እና በችግሮቻችሁ ላይ የምታደርጉ ከሆነ እና በራሳችሁ ማዘን ስትጀምሩ፤መከራችሁ ለእናንተ ለመልካም 

አይሰራላችሁም።ለእናንተ እና ለእኛ የሚሰራው፡ 

የማይታየውን እንጂ የሚታየውን ባንመለከት፥ ቀላል የሆነ የጊዜው መከራችን የክብርን የዘላለም ብዛት ከሁሉ መጠን ይልቅ 

ያደርግልናልና፤ የሚታየው የጊዜው ነውና፥ የማይታየው ግን የዘላለም ነው።  

 
 
ስለዚህ፤ጳውሎስ ሁለት የተለያዩ ዓለሞችን በፊታችን ያኖራል፡እነርሱም ጊዜአዊ የሆነው አካላዊ እና ቁሳዊ ሲሆን—የማይታየው ዓለም 

ደግሞ መንፈሳዊ እና ዘለዓለማዊ የሆነው ነው።እናም አስታውሱ፤በዚህ ህይወት በጊዜ ጅረት ውስጥ የምናገኘው ማንኛውም ነገር ጊዜአዊ 

ነው። የምናመራው ዘለዓለማዊ ለሆነ ነገር ነው።  

 
ይህን በአዕምሮ መያዝ በጣም አስፈላጊ ነው።በቅርቡ እኔ እና ሩት ከአንዲት አነስተኛ ከሆነች መንፈሳዊ መጽሐፍ ውስጥ ያካፈልነውን 

ዓረፍተ ሃሳብ እያነበብን ነበር። እርሱም የምንኖረው በወደቀው ዓለም ውስጥ ነው ይላል። ለራሴ እውነት ነው አልኩኝ። በእርግጥ 

እውነተኞች ከሆንን፤እንደምታውቁት ዛሬ በዚህ ዓለም ውስጥ ከደስታ ይልቅ ያለው ሃዘን ነው፤ከሰላም ይልቅ ያለው ጥል ነው፤ከጤና 

ይልቅ ያለው የበዛ በሽታ ነው።የዚህን ዓለም ቆንጆ ምስል እንድንስል አትፍቀዱ፤ምክንያቱም እንደዚያ አይደለምና። 

የምንኖረው በወደቀው ዓለም ውስጥ ነው፤በሐጢያት የተበላሸ እና የረከሰ ዓለም ነው። የምንኖረው በዚያ ውስጥ ነው። 

እግዚአብሔር ይመስገን ፍጻሜአችን በዚህ ዓለም አይደለምና። 

ጳውሎስ በ1ኛ ቆሮ 15:19 በእውነት የነካኝን አንድ ነገር ይናገራል። በግሌ ስላገኘዋቸው በርካታ ክርስቲያኖች አስብ ነበር።  

   በዚች ሕይወት ብቻ ክርስቶስን ተስፋ ያደረግን ከሆነ፥ ከሰው ሁሉ ይልቅ ምስኪኖች ነን። 

 

እስቲ ለአፍታ አስቡ።በዚህ ዓለም ላይ ሁሉንም ነገር ከክርስቶስ የምትጠብቁ ከሆነ ከሁሉ ይልቅ ምስኪኖች ናችሁ። ዳሩ ግን በዚህ ዓለም 

ህይወት ላይ በሚሆነው የሚጨነቁ በርካታ ክርስቲያኖችን አግኝቻለሁ።እነርሱ ለክርስትና ያላቸው አስተሳሰብ ከአዲስ ኪዳን ጋር 

በሚስተካከል መልኩ በዚህ ዓለም ላይ  አንድ ነገር ከእግዚአብሔር ዘንድ ማግኘት ነው።በእያንዳንዳችን ሕይወት ውስጥ የጊዜን መጨረሻ 

እና የዘለዓለምን መጀመሪያ ለማወቅ በመንፈስ ቅዱስ መረዳት በጣም በጣም ጤናማ ነው። 

ዕብራውያን 13:14 እንዲህ ይላል፤ 

በዚህ የምትኖር ከተማ የለችንምና፥ ነገር ግን ትመጣ ዘንድ ያላትን እንፈልጋለን። 

 
 
አሁን፤ ያ የእናንተ እውነታ ነውን? ቋሚ ህይወታችሁ ያለው የት ነው? በዚህ ዓለም ነው ወይስ ይህ ጊዜአዊ ብቻ እንደሆነ ትረዳላችሁ። 

እነርሱ እንዳሉት የምናልፍ ነንና። የእኛ ዘላቂ የሆነ መዳረሻችን ዘለዓለም ነው።የጊዜያዊ እና ዘለዓለም ነገሮችን መመልከት የምትችሉ ከሆነ 

ብቻ ደስተኛ ያልሆናችሁ ሰው ትሆናላችሁ፤ተስፋ የቆረጣችሁ ትሆናላችሁ።“ነገሮች እኔ በምፈልገው መንገድ እየሄዱልኝ 

አይደለም።እግዚአብሔር ጸሎቴን እየመለሰልኝ አይደለም” በማለት የምታጉረመረሙ ሰዎች ብቻ ትሆናላችሁ።ምክንያት የሚሆነው ደግሞ 

የተሳሳተ አመለካከት ስላለችሁ ነው።የዘለዓለም ምልከታ ነጥብ ላይ ማተኮር አለባችሁ። 

ወደዚህ ደምዳሜ ላይ መምጣት አለብኝ፤እግዚአብሔር የዘለዓለምን በጣም ትንሽ የሆነውን ክፍል ለትልቁ የጊዜ ርዝመት መስዋዕት 

አያደርግም፤ምክንያቱም ጊዜ ዘላቂ አይደለምና ዘለዓለም ግን ዘላቂ ነው።እጠይቃችኋለሁ፤ምን ያህል በህይወታችሁ ላይ ዘለዓለምን 

እየገነባችሁ ነው? መጽሐፍ ቅዱስ በምሳሌ መጽሐፍ እግዚአብሔር በጥበብ የጸና ሃብት እንደሰጠን ይናገራል።የጸና ሃብት ምንድ ነው? 

ብዬ ለራሴ በመናገር በርካታ ጊዜዬን አጥፍቻለሁ። በባንክ ውስጥ ያለ ገንዘብ አይደለም፤ወይም አክሲዮን፤ወይም የተከማቸ ሃብት 

አይደለም፤የምንነዳው የቅንጦት መኪና፤የምንኖርበት እጅግ የተዋበ ቤት ወይም የምንዋኝበት የዋና ገንዳ አይደለም።                            

ከነዚያ አንዳቸውም የጸና ሃብት አይደለም። የጸና ሃብት ምንድ ነው? ኢየሱስ ይናገራል፡  

      “ያለህን ሽጥና ለድሆች ስጥ፤በሰማይም መዝገብ ይሆንልሃል” 

ያ ነው የጸና ሃብት። ኢየሱስ ይናገራል 

ለወንጌል አገልግሎት ስትሰጡ፤እግዚአብሔር ደግሞ በሰማይ አስር እጥፍ አድርጎ መልሶ ይሰጣችኋል።  
 
 
ያም አስር ሺ እጅ ነው። ስንት ነጋዴዎች ናቸው አስር ሺ እጅ የሚያስገኝ እድልን የሚያግፋፉት? 

ለአኔ በጣም አስፈላጊ የሆነ ሌላ አንድ ነገር አለ። ስጦታዎቻችን የምድር ህይወት በሚያበቃ ጊዜ ያበቃል።ሁሉም መንፈሳዊ 

ስጦታዎቻችን፤ትንቢቶቻችን፤ታዕምራቶቻችን፤የእውቀት ቃሎቻችን ወደ ፍጻሜአቸው ይመጣሉ።ከእኛ ጋር ይዘናቸው የምንሄድ 

አይደሉም፤እነርሱ ለዚህ ዓለም ብቻ የተወሰኑ ናቸው፤ጊዜአዊ ብቻ ነውና።ነገር ግን ይዘነው የምንሄደው አንድ ነገር ብቻ አለ፤ያንን 

ታውቁታላችሁን? ተፈጥሯችንን ነው።ተፈጥሮ ዘላቂ ነው።በኛ ተፈጥሮ የሆንነው በዘለዓለም ውስጥ የሚኖረንን ይወስነዋል። 

ያ ዘላቂ የሆነ፤ቋሚ ሃብት ነው፤ንጹህ፤ጠንካራ እና መንፈሳዊ የሆነ የክርስቲያን ተፈጥሮ ነው። 

አሁን፤ወደዚህ ጭብጥ መልዕክት መመለስ አለብን። በመቀጠል ስለ መጽሐፍ ቅዱሳዊ ትንቢት መሰረታዊ የሆነ መረዳት መያዝ በጣም 

አስፈላጊ እንደሆነ ልጠቁማችሁ እወዳለሁ።እንዳለመታደል ሆኖ፤በርካታ ሰዎች ሐሰተኛ፤የታይታ እንዲሁም ጥራዝ ነጠቅ በሆኑ የትንቢት 

ትርጉሞች ጠፍተዋል፤ስለሆነም በእውነቱ እምነታቸውን አጥተዋል።ደህና ያ በእናንተ እንዲሆን አትፍቀዱ። የአንድ መልካም ነገር የተሳሳተ 

አጠቃቀም መልካም ከሆነ ነገር አይምልሳችሁ።ለምሳሌ በጣም ረጅም በሆነው ህይወቴ፤ሁሉም የመንፈስ ቅዱስ ስጦታዎች በአንድ ጊዜ 

ወይም በሌላ በተሳሳተ መንገድ ጥቅም ላይ ሲውል ተመልክቻለሁ።ነገር ግን ያ የመንፈስ ቅዱስ ስጦታዎችን እንዳግፋፋ አላደረገኝም፤             

ነገር ግን እንዴት መጠቀም እንዳለብኝ በጣም እንድጠነቀቅ አድርጎኛል እንጂ። በመጽሐፍ ቅዱሳዊ ትንቢት ረገድ ተመሳሳይ ነው። 

ያስፈልገናል። ያለዚያ በጨለማ ውስጥ እየተሰናከልን እንደሆነ አሳያችኋለሁ። እንዴት ተግባራዊ እንደምናደርግው መጠንቀቅ 

ያስፈልገናል።  

ወደ 2ኛ ጴጥሮስ 1:19, 20, 21 እመለሳለሁ፤  

 
ከእርሱም ይልቅ እጅግ የጸና የትንቢት ቃል አለን፤ 

 
 
“የትንቢት ቃል” የሚለው የመጽሐፍ ቅዱስ ትንቢቶች ናቸው፤የተጻፉ ትንቢቶች ናቸው። ስለ ትንቢት ስጦታዎች እየተነጋገርን ነው፤        

ያ በህይወታችን ላይ ምንም እንኳን ስፍራ ቢይዝም፤ነገር ግን እኔ እየተናገርኩ ያለሁት በመጽሐፍ ቅዱስ ውስጥ ስለተጻፉት ትንቢቶች 

ነው፤ስለጸናው በጽሁፍ ስለተቀመጠው ቃል፡  

ሰው በጨለማ ስፍራ የሚበራን መብራት እንደሚጠነቀቅ ይህን ቃል እየጠነቀቃችሁ መልካም ታደርጋላችሁ። 

ያንን አስተውሉ። ትንቢታዊ መልዕክቶችን ማግፋፋት አትችሉም ምክንያቱም ጴጥሮስ ይህን ቃል እየተጠነቀቃችሁ መልካም ታደርጋላችሁ 

ይላል ምክንያቱም እነርሱ በጨለማ ስፍራ የሚበሩ መብራት ናቸውና።አሁን የምንኖርበት ዓለም ያለምንም ጥርጥር የጨለማ ስፍራ 

ነው።በተጨማሪም ደግሞ እየጨለመ የሚሄድ ነው። በጨለማው ውስጥ የሚመራን ብርሃን ያስፈልገናል። እግዚአብሔር የሰጠን ብርሃን 

ትንቢታዊ የመጽሐፍ ቅዱስ መገለጥ ነው።  

እንግዲህ እናንተ በሚያስደንቅ ሁኔታ ልትድኑ እና ጥሩ ክርስቲያኖች ልትሆኑ ትችላላችሁ፤ነገር ግን በጨለማ ውስጥ 

ከተመላለሳችሁ፤የብርሃንን ትንቢት ተግባራዊ አላደረጋችሁም ወይም አልተጠቀማችሁም ማለት ነው።በጨለማ ውስጥ የምትመላለሱ 

ከሆነ፤ልትመላለሱ በማይገባችሁ ነገሮች ውስጥ ገብታችሁ ትሰናከላላችሁ፤በእውነቱ የት እንደምትሄዱ አታውቁም፤እንዲሁም በዙሪያችሁ 

ምን እየሆነ እንዳለ እንኳን ልትረዱ አትችሉም። ያም በውድቀት ውስጥ እውነተኛውን የትንቢትን ቃል መረዳት ነው።ያ እጅግ አስፈላጊ 

ነው።ጴጥሮስ ትኩረታችንን መስጠት አለብን ይላል፡  

 
ምድርም እስኪጠባ ድረስ የንጋትም ኮከብ በልባችሁ እስኪወጣ ድረስ፥  
 

 

ያ የኢየሱስ ዳግም መምጣት አይደለም።ያ ውስጣዊ፤ግላዊ እንዲሁም በልባችን ውስጥ ወደሚወጣ የጸሃይ ብርሃን የሚያመራ ግላዊ 

ልምምድ ነው። ያ ምን እንደሆነ ታውቃላችሁን? ኢየሱስ ተመልሶ እንደሚመጣ ይነግረናል። ደስተኞች ነን።  

ውድ ወንድሞች እና እህቶች፤በጌታ ኢየሱስ ዳግም ምጻት ደስተኞች ሆናችሁ የማታውቁ ከሆነ ለእናንተ ብዙ ትረጉም አይኖረውም። 

ለሰው ልጅ ብቸኛው ተስፋ ነውና።የማይሞላውን የሰው ዘር ፍላጎቶች የሚሞላ ሌላ ምነም አይነት ነገር አይኖርም።ሰዎች ይህንን በሰማይ 

ላይ የተሰቀለ ሳንቡሳ አድርገው ነው የሚናገሩት። እኔ ያንን አላምንም። ፍጹም እውነት እንደሆነ አምናለሁ። በእርግጥ ለፖለቲከኞች 

የሰውን ልጅ ችግሮች ለመፍታት መጠበቅ ፍጹም እውነታ የሌለው እንደሆነ አምናለሁ።ከረጅም ጊዜ ጀምሮ ይሞክሩ ነበር ሆኖም ችግሩ 

ቀደሞ ከነበረው እየባሰ የሄደ አንደሆነ ይሰማኛል። ለሰው ልጅ ችግሮች የሰው ልጅ የሚያጣው መፍትሄ የሚሰራ አንዳልሆነ አስባለሁ።ያ 

ሰውን ማዕከል ያደረገ ትምህርት ነው፤ዳሩ ግን ሰውን መዕከል ያደረገ ትምህርት ዛሬ በዓለም መንግስታት ላይ እየሰራ ያለ ጸረ-ክርስትና 

የሆነ ኃይል ነው።    

ስለዚህ ትንቢት ያስፈልገናል። አይደል? በዚያ አምናችኋልን? ጴጥሮስ ከሰው የሚመጣ ሳይሆን ዳሩ ግን ከእግዚአብሔር ዘንድ የሚመጣ 

እንደሆነ በመናገር ይቀጥላል። 

አሁን የመጽሐፍ ቅዱስን ትንቢት ለመረዳት በፍጥነት ሁለት ቁልፎችን ልስጣችሁ።ለእኔ ይህ ችግር የሚሆንብኝ እዚህ አንዴ 

ከገባሁ፤ከዚያ ለመውጣት መቸገሬ ነው።ነገር ግን በዘዳግም 29:29 ሙሴ ለእስራኤል ልጆች ይናገራቸዋል፤ 

 

ምሥጢሩ ለአምላካችን ለእግዚአብሔር ነው፤ የተገለጠው ግን የዚህን ሕግ ቃሎች ሁሉ እናደርግ ዘንድ ለእኛ ለዘላለምም ለልጆቻችን 

ነው።  

ሙሴ ሁለት አይነት ነገሮች አንዳሉ ይናገራል፤እነርሱም ሚስጠር የሆኑ እና የተገለጡ ነገሮች ናቸው። ምሥጢሩ ለአምላካችን 

ለእግዚአብሔር ነው ይላል፤ማንም ሊረዳቸው አይችልም።ለእኛ የተገለጡልን ነገሮች ተግባራዊ እንናደርጋቸው ዘንድ የተሰጡን ናቸው። 

ሰዎች የትንቢት ጥናትን የሚያበላሹበት ዋናው ምክንያት ሚስጥር የሆኑ ነገሮችን ለመረዳት ሲሞክሩ እና በተመሳሳይ ደግሞ 

በተገለጠላቸው ነገሮች ላይ ደግሞ ስለማይታዘዘዙ እንደሆነ አስባለሁ። 

በትንቢት ላይ በምናገር ጊዜ ሁልጊዜ በሚባል ሁኔታ አንድ ሰው መጥቶ “ቅድመ-አጋማሽ-ወይስ ድህረ-?” ነው ይለኛል። ያ ምን ማለት 

እንደሆነ ታውቃላችሁን? ቅድመ-መከራ፤የመከራው-አጋማሽ-ድህረ-መከራ ማለት ነው። ምን ብዬ አንደመለስኩ ታውቃላችሁን?              

መልሴ አላውቅም የሚል ነው። እንደዚያ በማለቴ አላፍርም። በተጨማሪም ማንም ሰው ያውቃል ብዬ አላምንም። ኢየሱስም እንኳን 

ያውቀዋል ብዬ አላምንም ምክንያቱም ሰዓቲቱን እና ቀኒቱን ከአብ በስተቀር ልጅም ቢሆን አያውቅም ይላልና።ኢየሱስ የማያውቀውን ነገር 

እኔ ባላውቀው ያ አያሳፍረኝም። አያችሁ? ችግሩ የሆነው ሰዎች የማይታወቁ ነገሮችን ለማወቅ መፈለጋቸው ነው።                           

ከዚያ ጀርባ ያለውን ስሜት ምን እንደሆነ ታውቃላችሁን? ትዕቢት ነው። ያ ከስሜቶች ሁሉ በጣም አደገኛው ነው። እውነትን ከገለጣችሁ 

እና በዚያ የምትኖሩ ከሆነ እግዚአብሔር የበለጠ ይሰጣችኋል። “እግዚአብሔር ሆይ እባክህ ቀጣዩን አሳየኝ” ትላላችሁ፤ እሱም “አስቀድሜ 

ባሳየዋችሁ አልኖራችሁበትም፤ለምን ተጨማሪ አሳያችኋለሁ?” ይላችኋል።   

ስለዚህ ውጤታማ ለሆነ መጽሐፍ ቅዱሳዊ ትንቢት ቁልፍ ነው።እግዚአብሔር እንረዳ ዘንድ የሚፈልጋቸውን ነገሮች እንወቅ እናም እሱ 

እንድናውቃቸው የማይፈልጋቸውን ነገሮች ለማወቅ በመጣር እግዚአብሔርን አናሰልቸው። 

ሁለተኛው፤እግዚአብሔር በሚገልጥላችሁ ማንኛውንም ነገር ታዘዙ እንዲሁም ኑሩበት።በእኔ አስተሳሰብ፤አንድ ግልጽ የሆነ መጽሐፍ 

ቅዱሳዊ ትንቢት በማቴዎስ 24:14: ውስጥ በሚገባ ተቀምጧል።  

ለአሕዛብም ሁሉ ምስክር እንዲሆን ይህ የመንግሥት ወንጌል በዓለም ሁሉ ይሰበካል፥ በዚያን ጊዜም መጨረሻው ይመጣል። 

 
ስለዚህ መጨረሻው የሚመጣው መቼ ነው? ለአህዛብ ምስክር ይሆን ዘንድ ይህ የመንግስቱ ወንጌል በመላው ዓለም የሚሰበከው መቼ 

ነው? ያ የማን ስራ ነው? የእኛ ስራ ነው። ያንን በማለታችሁ ደስተኛ ነኝ።በዛ ላይ የምንሰራ ካልሆንን፤ለዚያ መገለጥ የማንሰራ ከሆንን፤ 

እግዚአብሔር ለምን ሌላ ተጨማሪ ይነግረናል? ነገር ግን በተሰጣችሁ መገለጥ ላይ መስራት ያስፈልጋችኋል፤ተገቢ በሆነ መንገድ ሁሉ 

የመንግስቱን ወንጌል ለአህዛብ ሁሉ ለማድረስ ራሳችሁን መስጠት መጀመር አለባችሁ፤እግዚአብሔር በቀጣይ በሚያሳያችሁ 

ትደነቃላችሁ። ነገር ግን በተሰጣችሁ መገለጥ የማትኖሩ ከሆነ ለምን ተጨማሪ ያሳያችኋል? እሱ አያደርገውም። 

የዚህ ዘመን መዘጋት ስዕል ላይ ተመልሰን እንመጣለን።ይህ ዘመን ወደ ፍጻሜ በሚመጣበት ላይ የተወሰነ ጠቅላላ የሆነ አረፍተ ሃሳቦችን 

አሰጣለሁ።ወደ ዘመን ፍጻሜ እንደተቃረብን አምናለሁ፤ያ የእኔ የግል ሃሳብ ነው። እኔ ቀኖችን ወስኜ ማስቀመጥ አልፈልግም ነገር ግን 

በቀጣዮቹ ሃምሳ ዓመታት በመጽሐፉ ላይ የተቀመጡት በሙሉ ይፈጸማሉ።እርግጠኛ ሆኜ ይሆናል እያልኩ አይደለም፤እኔ እያልኩ 

ያለሁት ሊሆን እንደሚችል አምናለሁ ነው።  

ለዘመን ፍጻሜ የተወሰኑ ባህሪያትን መውሰድ እወዳለሁ። ሦስት አስፈላጊ የሆኑ የመጽሐፍ ቅዱስ ጥቅሶችን እሰጣችኋለሁ።               

ኢሳ 60:1–2 ። የዘመን ፍጻሜ ሲመጣ፤ሁለቱም ጽድቅ እና ኩነኔ እንደሚጨምሩ መናገር እፈልጋለሁ።ጽድቅ ይጎለብታል፤ እንዲሁም 

ኩነኔም እንደዚያው።ብርሃን ይበራል፤እንዲሁም ታላቅ የሆነ ጨለማም ይኖራል።በእነዚህ በብርሃን እና ጨለማ፤በጽድቅ እና ኩነኔ 

መካከል ያሉትን ሁለት ተጻጻሪ ነገሮች ማመጣጠን አለብን። ኢሳ 60:1–3 እግዚአብሔር ለህዝቡ አየተናገረ ነው፤እንዲህ ይላል፡  

ብርሃንሽ መጥቶአልና፥ የእግዚአብሔርም ክብር ወጥቶልሻልና ተነሺ፥ አብሪ። 

እነሆ፥ ጨለማ ምድርን ድቅድቅ ጨለማም አሕዛብን ይሸፍናል፤ ነገር ግን በአንቺ ላይ እግዚአብሔር ይወጣል ክብሩም በአንቺ ላይ 
ይታያል፤ 

 
 
ያ በዘመን ፍጻሜ ላይ የእግዚአብሔር የተስፋ ቃል ነው። የእግዚአብሔር ክብሩ በእኛ ላይ እና እኛን በከበበን እና አህዛብን በሸፈነው 

ድቅድቅ ጨለማ መካከል ላይ ይወጣል፤ለእውነት ልብ ያላቸው ሁሉ ከጨለማ ይወጣሉ ብርሃንን ከሚፈልጉ የእግዚአብሔር ህዝብ ጋር 

ይሆናሉ። ነገር ግን ጨለማ ያበቃል ብላችሁ አትጠብቁ። የሚቀጥል እና በጥልቀት የሚያድግ ይሆናል።ነገር ግን ብርሃን የበለጠ እየበራ 

ይሄዳል። 

በፍጥረት ዘንድ ስለሚሄደው ብርሃን እና ጨለማ አንድ አስደናቂ እውነታ አለ።ብርሃን ጨለማን በሚያገኝበት በማንኛውም 

ሥፍራ፤የሚያሸንፈው ማን ነው? ብርሃን ነው፤ያ እውነት ነው። ያንን በአዕምሯሁ ያዙ። እኛ በብርሃን ካለን እናንፋለን።  

እንግዲህ የስንዴው እና እንክርዳዱን ምሳሌ እንመልከት።ወደዚያ ገብቼ ያንን አላነብም ምክንያቱም ጊዜ እየሄደ ነውና፤ነገር ግን መልካም 

የሆነ ዘር በማሳው ላይ ስለዘራው ገበሬ የሚናገር ምሳሌ ነው፤ከዚያም በጨለማ ጠላት መጥቶ ስንዴ የሚመስል እንክርዳድ የሆነ አረም 

ዘራ፤ይሁን እንጂ አንድ ነገር አለ፤እነዚያ እንክርዳዶች ምንም ፍሬ የላቸውም፤የሚጠቅም ምንም ነገር አያፈሩም። በማሳው ዘንድ ይሰሩ 

የነበሩ ሰራተኞች እንዲህ አሉ፤“ሄደን አረሙን እንንቀለውን?” ገበሬው ግን እንዲህ አለ፤“አይደለም፤ምክንያቱም አረሙን ለመንቀል 

ስትሞክሩ፤ስንዴውንም አብራችሁ ልትነቅሉ ትችላላችሁና፤ስለዚህ እስከ መኸር ድረስ አብረው እንዲያድጉ ተዋቸው” መጽሐፉ ሲተረጎም 

ኢየሱስ እንዲህ ይላል መኸሩ በዘመን ፍጻሜ ላይ የሚሆን ነው።በዘመኑ ፍጻሜ ላይ መላዕክት መጥተው ኃጢአተኞችን ከጻድቃን መካከል 

ይለያሉ።ሐጢያተኞች በአንድነት ወደ እሳት ባህር ይጣላሉ፤ጻድቃን ግን በአባታቸው መንግስት ውስጥ ያበራሉ። እስከ ዘመን ፍጻሜ ድረስ 

ስንዴ እና እንክርዳድ ጎን ለጎን እንደሚያድጉ በአዕምሯችሁ ያዙ።  

እየተናገረ ያለው ስለ እግዚአብሔር የለሾች ዓለም አይደለም፤ክርስትናን እንደ ሃይማኖት ስለያዙት ነው እንጂ ምክንያቱም እየተናገረ ያለው 

ስለ እሱ ነውና።በዚያ ሁኔታ ውስጥ ሁለቱም ስንዴ እና አንክርዳድ አብረው ጎን ለጎን ያድጋሉ። ስንዴ እንጂ እንክርዳድ እንዳልሆናችሁ 

ማረጋገጥ ከፈለጋችሁ የምታፈሩትን ፍሬ ተመልከቱ ምክንያቱም ልዩነቱ እዚያ ጋር ነውና። 

ቤተክርስቲያን እስከ ዘመን ፍጻሜ ድረስ ሙሉ ለሙሉ የጠራች አትሆንም። እንዲህ እኛም ያንን አናደርግም። 

ያንን ባለማድረጌ ደስተኛ ነኝ። ያንን የሚያደርጉት መላዕክት ናቸውና። 
 

እንግዲህ በራዕይ 22 በመጽሐፍ ቅዱስ መጨረሻ አቅራቢያ ላይ፤ከኢየሱስ የመጣው ቃል እነሆ፡ 

ራዕይ 22:10–12: 

 

ለእኔም፦ ዘመኑ ቀርቦአልና የዚህን መጽሐፍ ትንቢት ቃል በማኅተም አትዝጋው። 

ዓመፀኛው ወደ ፊት ያምፅ፥ ርኵሱም ወደ ፊት ይርከስ፥ ጻድቁም ወደ ፊት ጽድቅ ያድርግ፥ ቅዱሱም ወደፊት ይቀደስ አለ። 

እነሆ፥ በቶሎ እመጣለሁ፥ ለእያንዳንዱም እንደ ሥራው መጠን እከፍል ዘንድ ዋጋዬ ከእኔ ጋር አለ። 

 
ያ ተጠቃሽ የሆነ አረፍተ ሃሳብ ነው ምክንያቱም ከእግዚአብሔር ዘንድ የመጣ ነውና።እግዚአብሔር እየተናገረ ነው፤በእውነቱ አመጸኛ 

መሆን ከፈለጋችሁ መጠበቅ የለባችሁም አመጸኛ ሁኑ።መርከስ ከፈለጋችሁ የበለጠ እርከሱ።ጻድቅ ከሆናችሁ አሁንም ይበልጥ ጻድቅ 

ሁኑ፤ቅዱስ ከሆናችሁ ይበልጥ ድቀቅ እያደረጋችሁ ኑሩ።ይህ የመንገዶች መለያ ነውና።   

እናም ኢየሱስ በመቀጠል ይናገራል፤ 

 
እነሆ፥ በቶሎ እመጣለሁ፥ ለእያንዳንዱም እንደ ሥራው መጠን እከፍል ዘንድ ዋጋዬ ከእኔ ጋር አለ። 
 
 
ስለዚህ ይህ ወዲያው ከኢየሱስ መምጣት በፊት የሚሆን ነው። ክፉዎች እና ጻደቃን ጎን ለጎን ናቸው፤ክፉዎች የበለጠ ክፉ እየሆኑ 

ይሄዳሉ፤ጻድቃንም የበለጠ ጻድቅ እየሆኑ ይሄዳሉ።  

እስቲ በመንፈሳዊ ብርሃን ውስጥ አሁንም ምንም የቆመ የለም ልበል።የማትንቀሳቀሱ ሆናችሁ ልትቀሩ አትችሉም።ወደፊት ወይም ወደኋላ 

መሄድ አለባችሁ።የምሳሌ መጽሐፍ የጻድቅ መንገድ እንደሚያበራ ብርሃነ ነው፤ሙሉቀን እስኪሆን ድረስ እየጨመረ ይሄዳል ይላል።            

ጽድቅ አሁንም አንድ ስፍራ ላይ የቆመ አይደለም፤መንገድ ነው እንጂ።የምታንቀሳቅሱት ነገር ነው።በዚያ መንገድ ላይ የምትመላለሱ 

ከሆነ፤ብርሃኑ ሙሉቀን እስኪሆን ድረስ እያበራ ይሄዳለ።በትላንትናው ብርሃን እየኖራችሁ ከሆነ እናንተ ወደኋላ ተመላሽ ናችሁ፤በጽድቅ 

መንገድ ላይ አይደላችሁም ማለት ነው። 

ደህና። እነዚያ ሁለት ነገሮች ናቸው። 
 
እንግዲህ ኢየሱስ ባቀረበልን በእነዚህ መካከል አንዳንድ መጽናኛ የሆኑ ቃሎች እነሆ፤ሉቃስ 21:25–28. ሉቃስ 21:25–28 እየተናገረ 

ያለው ስለ ዘመን ፍጻሜ ነው።  

በፀሐይና በጨረቃም በከዋክብትም ምልክት ይሆናል፤ በምድር ላይም አሕዛብ ከባሕሩና ከሞገዱም ድምፅ የተነሣ እያመነቱ ይጨነቃሉ፤ 

ሰዎችም ከፍርሃትና በዓለም የሚመጣበትን ከመጠበቅ የተነሣ ይደክማሉ፤ የሰማያት ኃይላት ይናወጣሉና። 

በዚያን ጊዜም የሰው ልጅ በኃይልና በብዙ ክብር በደመና ሲመጣ ያዩታል። 

ይህም ሊሆን ሲጀምር ቤዛችሁ ቀርቦአልና አሻቅባችሁ ራሳችሁን አንሡ። 

 

ያ የኢየሱስ መምጣት ነው። እሱ እየተናገረ ያለው ይህን ነው፤ለደቀመዛሙርቱ እየነገራቸው ነው፡ 

ይህም ሊሆን ሲጀምር ቤዛችሁ ቀርቦአልና አሻቅባችሁ ራሳችሁን አንሡ።  

ለዚህ ሁሉ ቀውስ እና ግጭት ምላሽ የምትሰጡት እንዴት ነው? ተደብታችሁ ተስፋ ትቆርጣላችሁን ወይስ “እግዚአብሔር 

ይመስገን፤ቤዛችን ቅርብ ነው?” ትላላችሁ።አያችሁ፤ምላሻችሁ ልባችሁ የት እንዳለ ይናገራል። 

ኢየሱስ በማቴዎስ 24 ስለ አዲሱ ዘመን ምጥ እየተናገረ ነው። እሱን በኋላ ልንመለከተው አንችላለን።እነርሱ በጣም አስደሳች 

አይደሉም።አኔ ልጅ ወልጄ አላውቅም ይሁን እንጂ ቀላል የሆነ ልምምድ እንዳልሆነ እረዳለሁ።ምጥ ከዚያ ጋር የተያያዘ ነው። 

ጥያቄው ልጅ ትፈልጋላችሁን? የሚል ነው።ልጅ የምትፈልጉ ከሆነ፤ከምጥ ጋር ትቆማላችሁ ማለት ነው። ምጥ ከሌለ፤ልጅ አይኖርም 

ማለት ነው።ስለዚህ በምትሰጡት መላሽ አመለካከታችሁን መመልከት ይኖርባችኋል።ነገሮች እየከፉ እየሄዱ ናቸው የምትሉ ከሆነ “ኦ፤ይህ 

የሚያሳዝን ነው፤በጣም ሀዘን እየተሰማኝ ነው።አግዚአብሔር ወዴት ነው ያለው? እሱ ምንም ሲያደርግ እያየሁት አይደለም?” ካላችሁ 

ምጡን እያስወገዳችሁ ነው። እውነታው ህጻኑን እየጠበቃችሁ አይደለም ማለት ነው። ህጻኑ ምንድ ነው? የእግዚአብሔር መንግስት 

በምድር ላይ መወለድ ነው። ያለ ምጥ መንግስቱ አይመጣምና።የምጥ ዋስትና ተሰጥቷቸዋል። እኛ መወሰን ያለብን ለእነርሱ አንዴት 

ምላሽ እንደምንሰጥ ነው። 

ይህ በእንዲህ እንዳለ፤እንዳልኩት በዚህ ሁሉ ቤተክርስቲያን የማጠናቀቅ ሥራ አለባት።ያ ምንድ ነው? አልሰማዋችሁም።                     

የመንግስቱን ወንጌል ለአህዛብ ሁሉ መስበክ ነው።እስቲ የምጡን ስዕል በማቴዎስ 24 ውስጥ ቁጥር 7 ላይ እንመልከት።  

ሕዝብ በሕዝብ ላይ መንግሥትም በመንግሥት ላይ ይነሣልና፥  

ያ ኤቶንስን በኤቶንስ ላይ የሚያስነሳ የዘር ግጭት ነው። 

ሕዝብ በሕዝብ ላይ መንግሥትም በመንግሥት ላይ ይነሣልና፥ ራብም ቸነፈርም የምድርም መናወጥ በልዩ ልዩ ስፍራ ይሆናል፤ 

 

አያችሁ? ስለዚህ፤ህጻኑን ትፈልጋላችሁን? ስለዚህ በምጥ መጽናት ይኖርባችኋል።ምንም አማራጭ የለም።  

 
በዚያን ጊዜ ለመከራ አሳልፈው ይሰጡአችኋል ይገድሉአችሁማል፥ ስለ ስሜም በአሕዛብ ሁሉ የተጠላችሁ ትሆናላችሁ።  

 
 
ማንህ? አልሰማዋችሁም። ያ ትክክል ነው፤እናንተ እኛ ናችሁ። ያ ጥሩ የሆነ ሰዋሰው አይደለም፤ነገር ግን እውነት ነው።                      

አሳልፈው የሚሰጧችሁ—እናንተን አና አኔን ነው፤ክርስቲያኖችን ነው።በኢየሱስ ስም ምክንያት በአህዛብ ሁሉ ዘንድ የተጠላን እንሆናለን። 

ቁጥር 10፡ 

በዚያን ጊዜም ብዙዎች ይሰናከላሉ እርስ በርሳቸውም አሳልፈው ይሰጣጣሉ እርስ በርሳቸውም ይጣላሉ፤   

 
ብዙዎች እነማን ናቸው? በርካታ ክርስቲያኖች ናቸው። መከራው በጣም ታላቅ ይሆናል፤ተስፋ ይቆርጣሉ። ቆዳቸውን ለማዳን አማኞች 

እርስ በእርስ አሳልፈው ይጣጣሉ።ይህ በቻይና እና ሶቪየት ህብረት በአንድ ወይም ሁለት ለትውልድ ላይ ተፈጥሮ ነበር።                    

እመኑኝ በዚያ የተወሰነ ነው። ቁጥር 11  

ብዙ ሐሰተኞች ነቢያትም ይነሣሉ ብዙዎችንም ያስታሉ፤ 

 
እና እመኑኝ፤ዓለም በሃሰተኛ ነብያት ተሞልታለች፤አብዛኞቹ የሚገኙት በቤተክርስቲያን ውስጥ ነው። ወደዚያ አንገባም፤እንድታሰላስሉት 

ያንን ዓረፍተ ሃሳብ እሰጣችኋለሁ። 

ከዓመፃም ብዛት የተነሣ የብዙ ሰዎች ፍቅር ትቀዘቅዛለች። 

 
ዛሬ አመጽ በዓለም ላይ ሲበዛ እየተመለከታችሁ ነውን? አዎ ወይም አይደለም? ማንም አይደለም እንደማይል አስባለሁ።              

ኢየሱስ የተናገረው ያንን ነው። አምጽ ይበዛል፤እንግዲህ ውጤቱ ምን እንደሚሆን ነው የተናገረው? የብዙ ክርስቲያኖች ፍቅር ይቀዘቅዛል።                              

ፍቅር የሚለው ቃል አጋፔ ነው፤ቃሉ በተለይ የሚያገለግለው ስለ ክርስቲያን ፍቅር ነው። ስለዚህ፤በዓለም ላይ አመጽ ከመብዛቱ የተነሳ 

የአንዳንዶቻችን ፍቅር ይቀዘቅዛል።  

ቀጣዩ ቁጥር በጣም አስፈላጊ ነው፤ቁጥር 13  

እስከ መጨረሻ የሚጸና ግን እርሱ ይድናል። 

በእርግጥ የግሪኩ ይበልጥ ግልጽ ያደርገዋል፤እንዲህ ይላል እስከ “መጨረሻ የሚጸና ግን እርሱ ይድናል።” ስለዚህ እንዴት ትድናላችሁ? 

መጽናት አለባችሁ፤ያ ትክክል ነው።አሁን ድናችኋል ነገር ግን ድናችሁ ለመቅረት መጸናት አለባችሁ።ለሰዎች እነግራለሁ፤ይህን በመናገሬ 

ማንም አይባርከኝም፤መጽናትን ለመማር አንድ መንገድ ብቻ አለ፤ያም መጽናት ብቻ ነው፤ያ ትክክል ነው። ስለዚህ አሁን በመጽናት 

መካከል ካላችሁ፤እስከ ዘመን ፍጻሜ ድረስ እንድትጸኑ እግዚአብሔር እያለማመዳችሁ ነው ማለት ነው።አያችሁ?  

 

ለአሕዛብም ሁሉ ምስክር እንዲሆን ይህ የመንግሥት ወንጌል በዓለም ሁሉ ይሰበካል፥ በዚያን ጊዜም መጨረሻው ይመጣል። 

አያችሁ “ደህና፤ጊዜው ሲቀል እንሄድ እና ወንጌልን እንሰብካለን” ትላላችሁ። አይደለም፤አይደለም! ጊዜው ይበልጥ እየጠነከረ፤እየከፋ ነው 

የሚሄደው።ሄዶ ለመስበክ ጠንካራ የጀርባ አጥንት ይፈልጋል። ከባድ ትርጉም ያለውን ቃል ትፈልጉታላችሁ? የአሜሪካኖች ነው። 

የአሜሪካኑ ትርጉም ቃሉን ምን እንደሚል ታውቃላችሁን ? የአንጀት ጥንካሬ ነው የሚለው።የሚያስፈልገን ያ ነው፡ አንጀት ያላቸው 

ክርስቲያኖች። ሁኔታው እየቀለለ አይሄድም፤ይልቅ ከባድ እየሆነ ነው የሚሄደው። አሁን በጣም ከባድ እንደሆነ ታስቡ ይሆናል፤ደህና 

በጣም ከባድ ከመሆኑ በፊት በፍጥነት እንሄደላን።    

አያችሁ፤ኢየሱስ የሚፈልጋት ቤተክርስቲያን በተቃውሞ ወይም በስደት ተስፋ አትቆርጥም፤ለእሱ፤እንዲሁም ለዓላማው እና ለስራዎቹ 

የተሰጠች ናትና። 

አሁን ከኢየሱስ ዳግም ምጻት ጋር ወደተያያዙት ጉዳዮች እንሂድ፤የጉዳዮቹን ዝርዝር እሰጣችኋለሁ፤በትክክለኛው ቅደም ተከተል ላይሆን 

ይችላል። ለምን እንደሆነ ታውቃላችሁን? ትክክለኛውን ቅደም ተከተል በእውነቱ ስለማላውቀው ነው። ትክክለኛውን ቅደም ተከተል 

እንደሚያውቁ የሚያምኑ የተወሰኑ የመጽሐፍ ቅዱስ ምሁራንን አግኝቻለሁ።ችግሩ የሆነው እርስ በእርሳቸው ስለማይስማሙ ስለዚህ 

ትክክል ሊሆኑ አልቻሉም። ለጌታ ልተወው ተዘጋጅቻለሁ። አያችሁ? እኔ ጣልቃ ገብ አይደለሁም፤ለመልሶቹ እግዚአብሔርን የማሳዝን 

አይደለሁም። ዳዊት “ነፍሴ የእናቱን ጡት እንዳስተውት በእኔ ውስጥ ናት።እስራኤል በእግዚአብሔር ይታመን።” በማለት ይናገራል።              

እርሱ እኔ ልፈታቸው የማልችላቸውን ሌሎች ነገሮችን ተናግሯል። 

ይህ ለእኔ በጣም ግልጽ ነው፤እኔ ጨካኝ እንደሆንኩ እንደማታስቡ ተስፋ አደርጋለሁ። ነገር ግን ከዓመታት በፊት በርካታ ቁጥር ላላቸው 

አፍሪካውያን አማኞች እሰብክ ነበር። የመጀመሪያው ሁለት ረድፍ ነርስ በሆኑ እናቶች ተይዞ ነበር፤እናም ህጻኑ ሲያለቅስ እናቱ ከፊቴ ሆና 

ልጁን ትንከባከበው ነበር።ስለዚህ የመጀመሪያዎቹን ሁለት ወይም ሦስት ረድፎች በመመልክት ተማርኩ። ነገር ግን ምን እንዳስተዋልኩ 

ታውቃላችሁን? ጡት ያልጣለ ህጻን ምግብ በሚፈልግ ጊዜ ትርምስ ይፈጥራል፤ዳሩ ግን ጡት የጣለ ህጻን እናቱ እስክታዘጋጅ ድረስ 

ይጠብቃል።ዳዊት እንዲህ ይላል “ነፍሴን አሳረፍኋት፥ የእናቱንም ጡት እንዳስተውት ዝም አሰኘኋት፤ ነፍሴ የእናቱን ጡት እንዳስተውት 

በእኔ ውስጥ ናት።” መጽሐፍ ቅዱሳዊ ትንቢቶችን የመረዳት ቁልፉ በተሰጠው ጊዜ መንፈስ ቅዱስ አትኩሮታችሁን እሱ ሊያሳያችሁ 

በሚፈልጋቸው ነገሮች ላይ እንዲያደርግ መፍቀድ ነው። ጡት ያልተወ ህጻን አትሁኑ።  

ደህና።አሁን እስቲ ጥቂት ጉዳዮችን እነሆ። እነርሱም የእውነተኛ ክርስቲያኖች ትንሳኤ እና ፍርድ ናቸው። በመጀመሪያ ደረጃ፤መነጠቅ 

ነው። ስለ መነጠቅ የሚሰማችሁ እንዴት ነው? 1ኛ ተሰሎንቄ 4። አንዳንድ የመጽሐፍ ቅዱስ አስተማሪዎች መነጠቅ በአዲስ ኪዳን ውስጥ 

አይገኝም ይላሉ።የተጠቃሚውን ዓረፍተ ሃሳብን እመርጣለሁ ምክንያቱም በምትጠቀሙት ትርጉም ላይ የተመሰረተ ነውና።          

መነጠቅ የሚለውን ቃል የያዘውን ትርጉም እጠቀማለሁ።ይህ ጌታ በሐዋሪው ጳውሎስ በ1ኛ ተሰ 4:15 የተናገረው ነው፡  

       በጌታ ቃል የምንላችሁ ይህ ነውና፤ እኛ ሕያዋን ሆነን ጌታ እስኪመጣ ድረስ የምንቀር ያንቀላፉቱን አንቀድምም፤  

 
የሞቱት።በሌላ አባባል፤ኢየሱስ በሚመጣ ጊዜ እኛ ህያዋን የሆንን የሞቱትን ቀድመን አንሄደም።በተቃራኒው፤ጳውሎስ እንዲህ ይላል፡  

ጌታ ራሱ በትእዛዝ በመላእክትም አለቃ ድምፅ በእግዚአብሔርም መለከት ከሰማይ ይወርዳልና፥ በክርስቶስም የሞቱ አስቀድመው 

ይነሣሉ፤ 

 

ሰዎች ሚስጥር የሆነውን ንጥቀት እንደሚምኑ አላውቅም።ለእኔ በመላአክትም አለቃ ድምፅ በእግዚአብሔርም መለከት ከሰማይ ከሚነገር 

በላይ ይፋ የሚደረግ የለም።ማለቴ በዚያ ፍጻሜ ላይ የሚቀረው ሚስጥር ምንድ ነው? 

በክርስቶስም የሞቱ አስቀድመው ይነሣሉ፤ 

እኛ ህያዋን የሆነው ከመቀየራችን በፊት ማለት ነው። 

 ከዚያም በኋላ እኛ ሕያዋን ሆነን የምንቀረው፥ ጌታን በአየር ለመቀበል ከእነርሱ ጋር በደመና እንነጠቃለን፤ እንዲሁም ሁልጊዜ ከጌታ ጋር   

እንሆናለን። 

አሁን “እንነጠቃለን” የሚለው ንጥቀት እንደሆነ በትክክል ተተርጉሟል። መነጠቅ የሚለው ቃል “አንድን ነገር በሃይል መያዝ” ከሚለው 

የላቲን ቃል የተወሰደ ነው። በግሪኩ ደግሞ ሌባ አንድ ቤት ውስጥ ገብቶ አንድ ነገር ሲሰርቅ በሚል ያገለግላል። 

አንድ ተኩላ በበጎች መካከል መጥቶ ከመንጋው አንዷን ሲወድም ያገለግላል።በመሰረቱ ድንገተኛ፤በኃይል የሚደረግ ንጥቂያን 

የሚያመላክት ነው።በኢየሱስ እና በሌባ መካከል አንድ ልዩነት አለ፤ያ ምን እንደሆነ ታውቃላችሁን? ሌባ የሚወስደው የራሱ ያልሆነውን 

ነው፤ኢየሱስ ግን የሚወስደው የራሱ የሆነውን ብቻ ነው፤በሚመጣ ጊዜ የእርሱ የሆኑነትን ይወስዳቸዋል። 

ከዚያም በኋላ እኛ ሕያዋን ሆነን የምንቀረው፥ ጌታን በአየር ለመቀበል ከእነርሱ ጋር በደመና እንነጠቃለን፤ 

 
 
ጳውሎስ በአንድ ስፍራ ላይ በቅጽበት ሃይል አንለወጣለን ይላል፤በአይን እርግብቢት ማለት ነው። ይህ ለእኔ በጣም አስደናቂ ነው። 

የማትደነቁ ከሆነ ደህና፤ያ የእናንተ ችግር ነው የሚሆነው።እዚህ እኛ በስብሰባ ውስጥ ተቀምጠናል፤እርስ በእርሳችን እየተያየን ነው።           

ዋረን ወደ ባለቤቴ እየተመለከተ ነው፤አይኑን ጨፈነ። ድንገት እሷ ሙሉ በሙሉ ተቀይራለች፤በክብር ተሞልታለች፤በጣም ቆንጆ 

ሆናለች፤የምታበራ ፍጥረት ሆናለች። በሚያደንቅ ሁኔታ ተመለከተችው። ረጅም ጊዜ የሚወስድ አይደለም።በቀጽበት ውስጥ በቅጽበት 

ዓይን ሙሉ በሙሉ እንቀየራለን።እግዚአብሔር ሊያደርግ የሚችለውን ታምናላችሁን? አምናለሁ። ያ በጣም አስደናቂ እንደሆነ 

አስባለሁ።የማትደነቁ ከሆነ በእውነት በእናንተ ዘንድ ያለውን ችግር አላውቅም። 

 

መነጠቅ የክርስቲያኖችን ፍርድ ተከትሎ የሚመጣ ነው።አንዳንድ ክርስቲያኖች ያንን አይረዱም ነገር ግን ሊፈረድብን የመጀመሪያ 

እንሆናለን።ጴጥሮስ ፍርድ ከእግዚአብሔር ቤት ይጀምራል ይላል።የእግዚአብሔር ቤት ምንድ ነው? ቤተክርስቲያን ነው። 2ኛ ቆሮ 5:10። 

አሁን፤ ስለ ዘለዓለም ፍርድ ስንነጋገር ምናልባት ወደዚህ እንመጣለን ነገር ግን ይህን እስቲ ለአፍታ እንመልከት። 2ኛ ቆሮ 5:10: 

መልካም ቢሆን ወይም ክፉ እንዳደረገ፥ እያንዳንዱ በሥጋው የተሠራውን በብድራት ይቀበል ዘንድ ሁላችን በክርስቶስ በፍርድ ወንበር ፊት 

ልንገለጥ ይገባናልና።  

 
መገለጥ የሚለው ቃል “መታየት” ተብሎ ተተርጉሟል።የሚስፈራ እንደሆነ አስባለሁ።ስለ እኛ የሆነ ሁሉ ፍጹም የታወቀ ነው፤ምንም 

ሚስጥር የሚሆን ነገር አይኖርም።ሁላችን በክርስቶስ በፍርድ ወንበር ፊት ልንገለጥ ይገባናልና።የፍርድ ወንበር በግሪክ በርማ ይባላል፤ 

የሮማ አስተዳዳሪ ፍርድን ሲያካሂዱ የሚጠቀምበት ነው።ጴንጤናዊው ጲላጦስ ኢየሱስ ላይ ሲፈርድበት የተቀመጠበት ወንበር ነው።    

ይህ የተለየ ምስል ነው፤ለቅሬታዎቹ ታላቅ የሆነ ነጭ የፍርድ ዙፋን አለ።ይህ የክርስቲያኖች ፍርድ ነው።እባካችሁ አስተውሉ፡              

ሮሜ 8:1: 

እንግዲህ በክርስቶስ ኢየሱስ ላሉት አሁን ኵነኔ የለባቸውም።  

 
የኩነኔ ፍርድ አይደለም፤የአገልግሎታችንን ጥራት ለመገምገም እና ተገቢ የሆነውን ሽልማት ለመስጠት የሚደረግ ፍርድ ነው። 

ጳውሎስ ሁላችን በክርስቶስ በፍርድ ወንበር ፊት ልንገለጥ ይገባናል ይላል፡  

 

መልካም ቢሆን ወይም ክፉ እንዳደረገ፥ እያንዳንዱ በሥጋው የተሠራውን በብድራት ይቀበል ዘንድ ሁላችን በክርስቶስ በፍርድ ወንበር 

ፊት ልንገለጥ ይገባናልና። 

ሁለት ክፍሎች ብቻ እንዳሉ አስተውሉ፤መልካም ወይም ክፉ።ዮሐንስ በመጀመሪው መልዕክቱ ጽድቅ ያልሆነ ሁሉ ሐጢአት አንደሆነ 

ይናገራል። ጽድቅ ያልሆነ ሁሉ ሐጢአት ነው።አንድ ሰው አፍንጋጭ ወይም አጭበርባሪ የሚለውን ቃል በምሳሌ ትገልጹ ዘንድ 

ቢጠይቃችሁ እንደማለት ነው።እኔ የማደርግበት መንገድ ይህ ነው፤አንድ ቀጥ ያለ መስመር አሳያቸኋለሁ እና ከዚያ መስመር የሚያፈነግጥ 

ማንኛውም ነገር አፈንጋጭ ይባላል።ምናልባት በአንድ ዲግሪ ሊያፈነግጥ ይችላል፤ወይም በዘጠና ዲግሪ ሊያፈነግጥ ይችላል ነገር ግን 

አፈንጋጭ ነው። 

እንግዲህ ጽድቅ እንደዚያ ነው።ጽድቅ ያልሆነ ማንኛውም ነገር ሐጢአት ነው።ማንኛውም ጥሩ ያልሆነ ሁሉ መጥፎ ነው።መካከለኛ የሆነ 

ስፍራ የለም።ይህ ጠላት በቤተክርስቲያን ላይ ያሳደረው ጫና ማታለል ነው። “ደህና፤እኔ ትክክል የሆነውን አላደርግም፤ነገር ግን መጥፎ 

የሆነውን ነገር ደግሞ አላደርግም” ያ ሊሆን አይችልም።አንዱ ወይም ሌላው እናደርጋለን።  

ይህ የክርስቶስ ፍርድ ወንበር ነው።እንግዲህ ወደ ጸረ ክርስቶስ እና ኃይላቱ ውድቀት እንመጣለን።አሁን፤በ1ኛ ዮሐ 4 ስለ ጸረ ክርስቶስ 

በሦስት መንገዶች ይናገራል፡እነርሱም የጸረ ክርስቶስ መንፈስ፤በርካታ ጸረ ክርስቶሶች እና ጸረ ክርስቶሱ ራሱ ናቸው።  

የጸረ ክርስቶስ መንፈስ ጸረ ክርስቶስ ባለበት ሁሉ የሚሰራ መንፈስ ነው። 
 
በርካታ ጸረ ክርስቶሶች ከሁለተኛው ክፍለ ዘመን ኤ.ዲ ጀምሮ እዚህ ነበሩ።ከዋኖቹ አንዱ የሆነው መሲህ እንደሆነ የተናገረው ባር ኮችባ 

ነው፤እርሱም ሃገሩን ሙሉ ለሙሉ ይጨቁን በነበረው እና መላውን ሃገር ይገድል ወይም ወደ ግዞት ይነዳ በነበረው በሮማውያን ላይ  

ተቃውሞ አስነስቶ የአይሁድ ህዝብን መርቶት ነበር።በ17ኛው ክፍለ ዘመን ደግሞ ሻባታይድ ፒ  የተባለ መሲህ ነኝ ብሎ የተነሳ 

ነበር፤እናም አይሁድን ወደ መካከለኛው ምስራቅ እመልሳለው ከዚያም በምድራቸው ላይ እተክላቸዋለው ይል ነበር።                     

አሱም ወደ መካከለኛው ምስራቅ አምርቶ ነበር ሆኖም በቱርኮች ተይዞ ወደ እስልማና እንዲቀየር ተደርጓል።ስለዚህ ያ ተስፋ አስቆራጭ 

ነበር። የአይሁድ ኢንሳይኮሎፒዲአ ከኢየሱስ ጊዜ ጀምሮ አርባ የሚሆኑ ሐሰተኛ ነብያትን መዝግቧል። ኢየሱስም “በርካቶች‘እኔ መሲህ 

ነኝ’ እያሉ በስሜ ይመጣሉ፤ከዚያም በርካቶችን ያስታሉ” ብሏል። ስለዚህ በርካታ ጸረ ክርስቶሶች ነበሩ እንዲሁም በርካታ ጸረ ክርስቶሶች 

በቤተክርስቲያን ውስጥ የተነሱ ናቸው፤በዚያ ነገር ላይ ማተኮር አይኖርብንም።  

ነገር ግን ጸረ ክርስቶሱ ገና አልመጣም። እኔ በግሌ የእርሱ ጥላ በሰው ልጅ ታሪክ ውሰጥ ላይ እንደወደቀ አምናለሁ ይሁን እንጂ አሁንም 

ገና ብቅ አላለም። ክፉ እና ሰይጣናዊ ለሆነው ሁሉ አርዓያ ይሆናል።እሱ ሦስት ከግማሽ ለሆነ ዓመት የሰውን ልጅ በሚገዛ ጊዜ፤በሰው 

ልጅ ታሪክ ውስጥ እጅግ የከፋ ጊዜ ይሆናል። እግዚአብሔር ይህን ይፈቅዳል ምክንያቱም ለሰው ዘር “ደህና፤ የራሳችሁን ውሳኔ 

ወስናችኋል።የመረጣችሁትን ተመልከቱ።እኔን ትታችሁኛል፤ልጄንም ትታችኋል፤ይህ አማራጭ ነው።ራሳችሁን እርዱ” ይላል። 

እግዚአብሔር በንድፈ ሃሳብ ያላስተማራችሁን አግኝታችሁ ታውቃላችሁን? አይደለም። “እግዚአብሔር ሆይ ያንን መርህ ተምሬአለሁ”    

“ያ መልካም ነው” ልትሉ ትችላላችሁ። እግዚአብሔርም “አሁን በህይወታችሁ ሲሰራ እንመልከት” ይላችኋል።ያ የሰው ልጅ እውነታ 

ይሆናል። የሰው ልጅነት የሰው ልጅ ኖሮት ከሚያውቀው በላይ እጅግ አሰቃቂ የሆነ ትምህርት ያጋጥመዋል።አያችሁ ጴንጤናዊው ጲላጦስ 

በአይሁድ ህዝብ ፊት ሁለት ሰዎችን አመጣ፤እነርሱም ኢየሱስ እና በርባን ናቸው። በርባን ወንጀለኛ ነበር፤ጨካኝ እና አመጸኛ ሰውም 

ነበር።እንዲህም አለ፤“ የትኛውን ልፍታላችሁ?” እነርሱም “በርባንን ስጠን፤ኢየሱስን ስቀለው” አሉት። በዚህ ዘመን ፍጻሜ ላይ የሰው ልጅ 

ተመሳሳዩን ነገር ያደርጋል። እነርሱም፤“አኛ ይህን ክርስቶስ አንፈልገውም፤ምርጫችን የሆነውን መሪ ስጠን።ይህን 

ብሩህ፤ባለተሰጥዎ፤በመለኮት ኃይለኛ የሆነ ሰው፤እሱን እንፈልጋለን” ይላሉ። ምን እንደሆነ ታውቃላችሁን፤የአይሁድ ሕዝቦች እርሱን 

አገኙት። እነርሱም ለጲላጦስ “እኛ ከቄሳር በስተቀር ንጉስ የለንም” አሉ። ይህን የአይሁድ ህዝብ መናገሩ በጣም የሚደንቅ ነገር 

ነው፤ለአስራ ዘጠኝ ክፍለ ዘመናት በቄሳሮች ተገዝተው ነበር ከዚያም በርባንን በራሳቸው ላይ ፈቶ ለቀቀው። ያ በእውነቱ የአይሁድ ህዝብ 

መነሻ ነው። በሰው ልጅ ዘር ላይ ተመሳሳዩ ነገር ይከሰታል።የምናገኘው የመረጥነውን ነው።ኢየሱስን የመረጡት በእርሱ መንግስት ስር 

ይሆናሉ። ኢየሱስን ያግፋፋን ደግሞ በጸረ ክርስቶስ መንግስት በታች እንሆናለን። 

መቀጠል ይኖርብኛል።የጸረ ክርስቶስ መሸነፍ፤ራዕይ 19:19–21። ይህ ኢየሱስ በነጭ ፈረስ የሚገለጥበት ስፍራ ነው።በሰማይ ፈረሶች 

እንዳሉ ታምናላችሁን? እኔ አምናለሁ። አመናችሁም አለመናችሁም ያ ለእኔ ምንም ልዩነት አይፈጥርብኝም! 

 

እነሆም አምባላይ ፈረስ፥ የተቀመጠበትም የታመነና እውነተኛ ይባላል፥ በጽድቅም ይፈርዳል ይዋጋልም። 

ዓይኖቹም እንደ እሳት ነበልባል ናቸው፥ በራሱ ላይም ብዙ ዘውዶች አሉ፥ 

እናም በቁጥር 15 ላይ እንዲህ ይላል፡ 

አሕዛብንም ይመታበት ዘንድ ስለታም ሰይፍ ከአፉ ይወጣል፤ እርሱም በብረት በትር ይገዛቸዋል፤ እርሱም ሁሉን የሚገዛ የእግዚአብሔርን 

የብርቱ ቍጣውን ወይን መጥመቂያ ይረግጣል።  

 
 
ይህ እንግዲህ ኢየሱስ ከክፉ ጋር ለመዋጋት በእግዚአብሔር እንደተሾመ ገዢ ነው። እንግዲህ በዚህ 

ምዕራፍ ውስጥ ተጨማሪ ነገር ይናገራል፤ቁጥር 19–21:  

አውሬውን አየሁ [የጸረ ክርስቶሱ ስም ነው]  

 
በጣም አስደሳች የሆነ ነው፤ዮሐንስ ራዕይ፤የመጨረሻው የመጽሐፍ ቅዱስ መጽሐፍ፤ባለጋራዎች እርስ በእርሳቸው ውስጥ ሁለት ባህሪያት 

ይገኛሉ።አንዱ በጉ ነው፤ሌላኛው ደግሞ አውሬው ነው።በጉ ኢየሱስ ነው፤አውሬው ደግሞ ጸረ ክርስቶስ ነው። “በጉ” የሚለው ቃል 

በራዕይ መጽሐፍ ውስጥ ሃያ ስምንት ጊዜ ተጠቅሷል። አውሬ የሚለው ቃል በጸረ ክርስቶሱ ማጣቀሻ ላይ ለሠላሳ ሦስት ጊዜ ተጠቅሷል። 

ይህ በአውሬው እና በበጉ መካከል የሚደረግ የመጨረሻው ጊዜ ጦርነት ነው።ማን እንደሚያሸንፍ ታውቃላችሁን? በጉ ነው ካላችሁ 

ትክክል ነው። ይህ ለእኛ ትልቅ ትምህርት ነው ምክንያቱም በጭካኔ ማሸነፍ አንችልም፤በጥላቻ ማሸነፍ አንችልም፤ጠንካራ በመሆን 

ማሸነፍ አንችልም፤ማሸነፍ የምንችለው ህይወታችንን እንደ ኢየሱስ ዝቅ በማድረግ ብቻ ነው።በዮሐንስ ራዕይ አምስተኛው ምዕራፍ ላይ 

ዮሐንስ ሲያለቅስ እንደነበር ታስታውሳላችሁ ምክንያቱም ማህተሙን የሚፈታ ማንም በዚያ ስላልነበረ ነው? “አታልቅስ፤ እነሆ፥ ከይሁዳ 

ነገድ የሆነው አንበሳ እርሱም የዳዊት ሥር መጽሐፉን ይዘረጋ ዘንድ ሰባቱንም ማኅተም ይፈታ ዘንድ ድል ነሥቶአል አለኝ። 

ውድ ወዳጆቼ ሆይ ኢየሱስ ከይሁዳ ነገድ የሆነ አንበሳ አንደሆነ አስተውሉ።ምን አይነት ስም ከይሁዳ እንዳገኘን ታወቃላችሁን? አይሁድ 

ይሰኛል። ስለዚህ እርሱ አሁንም አይሁድ ነው።እሱ አይሁድ የሆነው ለሠላሳ ሦስት ዓመታት ብቻ አይደለም፤አሱ ለአንድ ጊዜ እና 

ለዘለዓለም የይሁዳ ነገድ ተብሎ ተለይቷል።ከአይሁድ ጋር ተቀላቅላችኋል፤እናንተ ከኢየሱስ ወንድሞች አና እህቶች ጋር መቀላቀላችሁን 

በአዕምሯችሁን ያዙ።መጠንቀቅ ያስፈልጋችኋል።  

በፈረሱም የተቀመጠውን ጭፍራዎቹንም ይወጉ ዘንድ አውሬውና የምድር ነገሥታት ጭፍራዎቻቸውም ተከማችተው አየሁ። 

አውሬውም ተያዘ በእርሱም ፊት ተአምራትን እያደረገ የአውሬውን ምልክት የተቀበሉትን ለምስሉም የሰገዱትን ያሳተ ሐሰተኛው ነቢይ 
ከእርሱ ጋር ተያዘ፤ ሁለቱም በሕይወት ሳሉ በዲን ወደሚቃጠል ወደ እሳት ባሕር ተጣሉ። 

የቀሩትም በፈረስ ላይ ከተቀመጠው ከአፉ በሚወጣው ሰይፍ ተገደሉ፤ ወፎችም ሁሉ ከሥጋቸው ጠገቡ። 

 
ያ እግዚአብሔር የቆሻሻ መሰብሰቢያ ስርዓት ነው። ወፎች ናቸው።እነርሱ ሁሉንም ነገሮች ያጸዳሉ። እነርሱ የሚተዉት የፀዱ አጥንቶች 

ብቻ ነው።በሕዝቄል ውስጥ እነዚያን አጥንቶች የመቅበር ስርዓት እንዳላቸው ታገኛላችሁ፤ወደዚያ አንገባም።ነገር ግን ወደፊት የሚኖረው 

ሁሉ ያ ነው 

አሁን፤በዚህ እስራኤል መካከል ሁሉ ለአስራ ዘጠኝ ክፍለ ዘመናት የተፈናቀሉት የአይሁድ ህዝብ፤ወደ ታሪክ ማዕከል ተመልሰው 

መጥተዋል።እንዳስተዋላችሁት አላውቅም ነገር ግን ዛሬ እስራኤል በጣም ትንሽ የሆነች ሃገር ናት።ከዌልስ በጣም የምታንስ ሃገር 

ናት፤ከኒው ሃምሻየርም እንኳን ታንሳለች፤አራት ሚሊዮን የሚሆን አይሁድ የሚኖር ሲሆን፤እንዲሁም አንድ ሚሊዮን የሚሆን ሌሎች 

ደግሞ አሉ።ይሁን እንጂ፤ሁልጊዜ በዜናዎች ላይ የማትጠፋ ሃገር ናት፤በዚህ በኒውዚላንድ አንኳን።እኔ እና ሩት ስለ እስራኤል በዜና 

ያልሰማንበትን ጊዜ አምብዛም አላስተዋልንም።ለምን እንደሆነ ታውቃላችሁን? ምክንያቱም እስራኤል ወደ ማዕከላዊ ደረጃ ከዘመኑ 

ከፍተኛ ደረጃ እየመጣች ነውና።ከፍተኛ ውጥረት በሚመጣ ጊዜ አነርሱ በዚያ የሚሆኑበት ስፍራ ነው። 

 

አሁን፤ሮሜ 11 በጣም አስፈላጊ የሆነ መገለጥ ይዟል።ሮሜ 11:25–26. እነዚህ ቃላት የአህዛብ ዘር ላለባቸው፤ማለትም አይሁድ ላልሆኑ 

ክርስቲያኖች ከጳውሎስ የተሰጠ መልዕክት ነው።አብዛኖቻችሁ አህዛብ እንደሆናችሁ ስንቶቻችሁ ታውቀላችሁ።እኔ አህዛብ ነኝ፤ዋረንም 

አህዛብ ነው።ሩት አይሁድ ናት፤አያችሁ።ይህ ለአንዳንድ ሰዎች ለመረዳት በጣም አስቸጋሪ ነው።ጳውሎስ የአህዛብ ዘር ላለባቸው 

ክርስቲያኖች እየጻፈ ነው፤እናም የተናገረው ይህን ነው። ሮሜ 11:25:  

ወንድሞች ሆይ፥ ልባሞች የሆናችሁ እንዳይመስላችሁ ይህን ምሥጢር ታውቁ ዘንድ እወዳለሁ፤ የአሕዛብ ሙላት እስኪገባ ድረስ ድንዛዜ 

በእስራኤል በአንዳንድ በኩል ሆነባቸው፤ 

 

አትታበዩ።እንደ ባለ አእምሮ እንድታስቡ እንጂ ማሰብ ከሚገባው አልፎ በትዕቢት አታስቡ። ሚስጥሩ ምንድ ነው?  

. . . የአሕዛብ ሙላት እስኪገባ ድረስ ድንዛዜ በእስራኤል በአንዳንድ በኩል ሆነባቸው፤ 

 
 
 

ይህ በተወሰነ ደረጃ ከባድ እንደሆነ አስተውሉ። ሁሉም የአይሁድ ህዝቦች ሙሉ በሙሉ የልብ ጥንካሬ አልነበራቸውም፤በማንኛውም 

ትውልድ ላይ በኢየሱስ ያመነ ሁሉ አይሁድ ነው።አንዳንድ ጊዜ በጣም በቁጥር ያነሱ ይሆናሉ።ነገር ግን በተወሰነ ደረጃ የተከሰተው 

መጠንከር ለዘለዓለም አይደለም እስከተወሰነ ጊዜ ድረስ እንጂ። እስከ ምን ድረስ ነው? የአህዛብ ሙሉ ቁጥር መጥቷል።ቤተክርስቲያን 

ሥራዋን ሰርታ እስክትጨርስ እና ይህን የመንግስቱን ወንጌል ለአዕዛብ ሁሉ አውጃ እስክትጨርስ ድረስ ነው። ይህ በእንዲህ እንዳለ ጌታ 

ከአህዛብ መኸር መሰብሰብ ጀምሯል።ቤተክርስቲያን እስከዛሬ ካየችው በላይ ታላቅ መኸር ከፊቷ አንደሚመጣ አምናለሁ። 

በሚሊዮን የሚቆጠሩ ሰዎች ወደ እግዚአብሔር ሕዝብ እንደሚመጡ አምናለሁ።ነገር ግን እስራኤልን ለመመለስ ዝግጅት እንደሆነ 

አምናለሁ። 

እንግዲህ ጳውሎስ በቁጥር 26 ላይ በመናገር ይቀጥላል 

እንደዚሁም እስራኤል ሁሉ ይድናል. . .  

 
 
መላው ሃገር ይድናል ብሎ መጽሐፍ ቅዱስ የተነበየለት ሃገር እስራኤል ብቻ ነው።ኒውዚላንድ ሁሉ ይድናል አላለም፤ብሪታኒያ ሁሉ 

ይድናልም አላለም፤እንዲሁም አሜሪካም ወይም ሩሲያ ሁሉ ይድናል አላለም፤ነገር ግን እስራኤል ሁሉ ይድናል ይላል። 

 

በሌላ አባባል፤ጳውሎስ በሮሜ 9:27 ኢሳያስን ጠቅሶ የተናገረው ሁሉም እስራኤል አሁን በህይወት ያሉ የእስራኤል ዜጎችን ሁሉ 

የሚመለከት እንዳልሆነ አስተውሉ። እንዲህ ይላል፡  

የእስራኤል ልጆች ቁጥር ምንም እንደ ባሕር አሸዋ ቢሆን ቅሬታው ይድናል፤ 

 
 
ቅሬታው እግዚአብሔር ለራሱ አስቀድሞ ያወቃቸው እና የመረጣቸው ናቸው።ሁሉም የአይሁድ ህዝብ አሁን በህይወት በእስራኤል 

ምድር ላይ ያሉ አይደሉም ነገር ግን እግዚአብሔር የራሱ ሊያደርጋቸው ወደ ታላቁ መከራ የሚያመጣቸው፤የሚፈትናቸው እና በመከራ 

ውስጥ የሚያሳልፋቸው ናቸው። 

ከዚያም ኢየሱስ በአህዛብ ላይ ሊፈርድ ይመጣል።ይህ ስዕል በኢዮኤል 3:1–2 ተቀምጧል።ይህ አይሁድ ላልሆንን እንረዳው ዘንድ በጣም 

በጣም አስፈላጊ ነው።ኢዮኤል 3: 1–2:  

እነሆም፥ በዚህ ወራትና በዚህ ዘመን፥ የይሁዳንና የኢየሩሳሌምን ምርኮ በምመልስበት ጊዜ. . .  

በሌላ አባባል፤እግዚአብሔር ከተበተኑበት ከመቶ በላይ ከሆኑ ሃገራት ወደ ሃገራቸው በሚመልስባቸው ጊዜ በምንኖርባቸው 

ቀናት፤እግዚአብሔር እንዲህ ይላል፡  

አሕዛብን ሁሉ ሰብስቤ ወደ ኢዮሣፍጥ ሸለቆ አወርዳቸዋለሁ፤. . . 

ኢዮሣፍጥ ማለት በእብራይስጥ “ጌታ ይፈርዳል” ማለት ነው።  

በዚያም ስለ ሕዝቤና ስለ ርስቴ ስለ እስራኤል በአሕዛብ መካከል የበተኑአቸውን ምድሬንም የተካፈሉአትን እፋረድባቸዋለሁ። 

 
 

 

ያ ልንረዳው የሚያስፈልገን በጣም አስፈላጊ ነገር ነው።እግዚአብሔር የአይሁድ ህዝብን ባስተናገዱት ሁኔታ ላይ ተመስርቶ በአህዛብ ላይ 

ይፈርዳል።በአንድ ነገር ላይ በተለየ ሁኔታ ይፈርድባቸዋል፤እነርሱ ምድሩን ከፋፍለዋል። የመለያየት ዘመናዊ የሆነው ፖለቲካ ቃል ምንድ 

ነው? መከፋፈል ነው።ዛሬ አህዛብ ያደርጉ የነበረው በትክክል ይህን ነው፤አሁንም ይህን በማድረግ በሥራ ተጠምደዋል። 

እግዚአብሔር በእነርሱ ይቆጣል። ሃገራችንን የምንወድ አስቸኳይ የሆነ ጸሎት ማድረግ አለብን ምክንያቱም እግዚአብሔር እስራኤል ላይ 

ካለው ዓላማ ጋር ስለማይሄድ።  

ማንኛውም አይሁድ በዚያ ይፈረድበታል አይልም።የኔ የግል ሃሳብ አይሁደ የራሳቸው ፍርድ የሆነውን ታላቁን መከራ በማለፋቸው 

ምክንያት የሚል ነው።አንድ ሰው ከዓመታት በፊት አንድ ሊተኮርበት የሚገባ ነገር ተናገረ። “እግዚአብሔር የአይሁድ ሕዝብን በቀጥታ 

ባርኳል፤እርሱ አህዛብን በአይሁድ በኩል ባርኳል፤እርሱ በአህዛብ በኩል አይሁድ ላይ ይፈርዳል።” ይህ በታሪክ ጊዜ ውስጥ እንደተሰራ 

አስባለሁ።  

ስለዚህ፤እስራኤል ፍርዳቸውን በታላቁ መከራ ጊዜ ያልፋሉ።እነርሱም የተፈረደባቸው ይሆናሉ ነገር ግን ከዚያም እነርሱን ያሳደዷቸው 

የነበሩ አህዛብ ደግሞ ይፈረድባቸዋል።በማቴዎስ 25 ኢየሱስ እንዲህ ይላል—እነዚህን ቃላት ባነብ የተሻለ ይሆናል፤ምክንያቱም ይህ  

በአዲስ ኪዳን የተጻፈ ኢዮኤል እንደሆነ ግልጽ ነውና። የመጨረሻው የምዕራፉ ቁጥር 31 እንዲህ ይላል፤ 

የሰው ልጅ በክብሩ በሚመጣበት ጊዜ ከእርሱም ጋር ቅዱሳን መላእክቱ ሁሉ፥ በዚያን ጊዜ በክብሩ ዙፋን ይቀመጣል፤  

 
 

ይህ በኢዮኤል 3:1 ካለው ጋር ተመሳሳይ ምስል ነው።  

 
አሕዛብም ሁሉ በፊቱ ይሰበሰባሉ፤ እረኛም በጎቹን ከፍየሎች እንደሚለይ እርስ በርሳቸው ይለያቸዋል፥ 

 
 
ያንን ምዕራፍ ያጠናችሁ እንደሆነ የመከፋፈል መሰረት የሆነው የኢየሱስን ወንድሞች ያስተናገዱበት መንገድ እንደሆነ ታገኛላችሁ።              

ስለዚህ፤አህዛብ ይህን ማወቅ አለባቸው።ሃገራችን እንድታውቅ ማድረግ ያስፈልገናል።ሃገራችንን “የእግዚአብሔርን ህዝብ እና 

የእግዚአብሔርን ምድር በምታስናግዱበት መንገድ ይፈረድባችኋል” በማለት መናገር እና ማስጠንቀቅ ያስፈልገናል። 

አሁን ያንን ተከትሎ፤የክርስቶስ መንግስት በምድር ላይ ይመሰረታል።ብዙ ጊዜ የምትጸልዩትን የኢየሱስን ጸሎት በማንኛውም ጊዜ 

ስትጸልዩ፤የማታስተውሉት ስለ ክርስቶስ መንግስት በምድር ላይ መመስረት እየጸለያችሁ እንደሆነ ነው። 

የመጀመሪያው ጸሎት “መንግስትህ ትምጣ” የሚል ነው።ያ ከሁሉም ሌሎች ጸሎቶች ቅድሚውን የሚወስድ ነው።ያንን የምትጸልዩትን 

በምትጸልዩ ጊዜ አወቃችሁትም ሆነ አላወቃችሁት ስለ ኢየሱስ መምጣት እና ኢየሱስ መንግስት በምድር ላይ መመስረት እየጸለያችሁ 

ነው። 

አሁን ይህ በኢሳይያስ 24:19 ተብራርቶ ተቀምጧል። ስለ መጽሐፍ ቅዱሳዊ ትንቢት ማወቅ ምን ያህል አስፈላጊ እንደሆነ አስተዋላችሁን? 

ኢሳይያስ 24:19፤ይህ የዘመኑ ከፍተኛ ደረጃ ምስል ነው። በተመሳሳይ በራዕይ ውስጥ በድጋሚ በብዙ ስፍራዎች ላይ ተባዝቶ የተቀመጠ 

ነው። 

ምስሉ እነሆ፡ 

 
 
 
ምድር ተሰባበረች፥ ምድር ፈጽማ ደቀቀች፥ ምድር ተነዋወጠች። 

ምድር እንደ ሰካር ሰው ትንገዳገዳለች፥ እንደ ዳስም ትወዛወዛለች፤ መተላለፍዋ ይከብድባታል፥ ትወድቅማለች ደግማም አትነሣም። 

   

ይህ የምንኖርባት ምድር፣ፕላኔት ናት።  

 
በዚያም ቀን እንደዚህ ይሆናል፤ እግዚአብሔር በከፍታ ያለውን ሠራዊት በከፍታ ላይ፥ በምድርም ያሉትን ነገሥታት በምድር ላይ 
ይቀጣቸዋል። 

 
ጌታ ሁለት መንግስታትን አየተመለከተ ነው፡ የሰይጣን መንግስት በሰማያት እንዲሁም የሰው መንግስት በምድር ላይ ነው።  
 
በኢየሱስ ያለውን የጽድቅ መንግስትን የሚያግፋፉትን ይቀጣል። 

 
ግዞተኞች በጕድጓድ እንደሚከማቹ በአንድነት ይከማቻሉ፥ በግዞት ቤትም ውስጥ ተዘግተው ይኖራሉ፥ ከብዙ ቀንም በኋላ 
ይጐበኛሉ። 

 
 

አሁን ይህን ጥቅስ እወደዋለሁ፤ይህ ከፍተኛ ደረጃ ነው፡  

 
የሠራዊት ጌታ እግዚአብሔርም በጽዮን ተራራና በኢየሩሳሌም ላይ ይነግሣልና፥ በሽማግሌዎቹም ፊት ክብር ይሆናልና ጨረቃ 
ይታወካል ፀሐይም ያፍራል። 

 
 

 

የጌታ መንግስት ዋና ከተማዋ በሆነችው ኢየሩሳሌም ላይ እንደገና ይገነባል። ለምን ጨረቃ ይታወካል ለምንስ ጸሃይም ያፍራል?                

ይህ መልስ አለኝ ብዬ የማምነው አንድ ነገር ነው። ሉቃስ 9:26  

 

በእኔና በቃሌ የሚያፍር ሁሉ፥ የሰው ልጅ በክብሩ በአባቱና በቅዱሳን መላእክቱ ክብርም ሲመጣ በእርሱ ያፍርበታል። 

 
እስቲ ያንን አስቡ። ኢየሱስ በክብሩ፤በአባቱ ክብር እንዲሁም በመልዓክቱ ክብር ይመጣል።የክብሩ ጸዳል እኛ ልናስበው የማንችለው ነው 

ይሁን እንጂ አይኖቻችንን የማይጎዳ ነው። ነገር ግን ጸሃይና ጨረቃ ወደ ኋላ መቀመጫቸው ተመልሰው እንዲህ ይላሉ፤“ከኢየሱስ ዘንድ 

ከሚመጣው ሲነጻጸር እኛ የምንሰጠው ብርሃን ምንም አይደለም” ይላሉ።ለዚያ ነው እነርሱም የሚያፍሩት።   

በፍጥነት ሄጄ ማጣቀሻዎችን እሰጥሃችኋለሁ።ወደነዚያ ለመመለስ ጊዜ የለንም።  
 
በቀጣይ የሚሆነው ኢየሱስ ለአንድ ሺ ዓመት መንግስቱን ይመሰርታል።ለአንድ ሺ ዓመት፤መጽሐፍ ቅዱስ እንደ አንድ ቀን ይሆናል 

ይላል።በጌታ አቆጣጠር አንድ ቀን ነውና።  

አንግዲህ ሰይጣን በግልጽ ከእስር ይፈታል ከዚያም ሄዶ በአህዛብ ዘንድ አመጸኞችን ያስነሳል፤እንግዲህ ሥራው የሚሆነው ያ ነው።      

ጌታ ጣልቃ ገብቶ በአህዛብ እና በሰይጣን ላይ የመጨረሻ ፍርድን ያመጣል እንዲሁም ሰይጣን በዚያ ከነበሩ ከጸረ ክርስቶሱ እና ሃሰተኛ 

ነብያት ጋር በእሳት ባህር ውስጥ ይጣላሉ።አሁን ያለው ሰማይና ምድር ያልፋሉ እናም አዲስ ሰማይ እና አዲስ ምድር ይመጣሉ።የተቀሩት 

ሙታን ሁሉ በነጩ የእግዚአብሔር ዙፋን ፍርድ ፊት ይቆማሉ።  

ነገ እግዚአብሔር ቢረዳን፤እግዚአብሔር ቢፈቅድና ብንኖር ስለ እግዚአብሔር ዘለዓለማዊ ፍርድ እንነጋገራለን።ጌታ ይባርካችሁ። 


